
Vaivaiga o le Feso’ota’iga a Matua ma Fanau i Amerika Samoa


O le upu “feso’ota’i” e sau mai le upu faavae lenei o le “soo.” A taatia mai i le gagana Peretania ona faapea lea: “to join together” (A Grammar and Dictationary of the Samoan Language, 2008). E uigalasi lea upu ma e mafai ona faamatala mai faapea: “o le ta’u atu.” Na saunoa le Susuga i le Faafeagaiga ia Tuavela (2010) e faapea o le feso’ota’iga o se auala lea e faasoa atu ai e matua fautuaga i fanau pe a latou mafuta faatasi. 


O le feso’ota’iga e tāua tele i soo se mea lava e alu i ai le tagata. A aunoa ma agavaa e feso’ota’i ai, o le a faigata fo’i le olaga. Ae maise lava le feso’ota’iga i le va o matua ma a latou fanau. E amata a’oa’o le tamaitiiti e ona matua a o laitiiti lava ina ia iloa feso’ota’i i isi tagata a o tuputupu a’e. O lea a’oa’oga o se mealofa fōa’i fuaina pe a fua atu faalemafaufau. E pei ona tā’ua i tusitusiga mai se tasi o alagaoa “O Gagana, O Faitoto’a ia mo se Manuia ma se Atamai o Tagata” (1997): “O matua lava ulua’i faiaoga a tamaiti.” A tuu i se isi itu, o lona uiga e amata a’oa’oga a le fanau i totonu o o latou lava aiga.  

O le mataupu tau le feso’ota’iga a matua ma fanau e le o se autu ua fa’ato’ā lafolafo manatu i ai tagata Samoa. E pau le faafitauli ua amata ona fa’atupula’ia, ua lē toe tutusa le va aupito tāua lea a matua ma a latou fanau pe a faatusa i se soifuaga na iai aso la ma nei ona po. Na faapea se malelega a le Afioga ia Tuiatua: 


“Indigenous languages are the lifeblood of indigenous cultures. It is what communicates 


and give meaning, form and nuances to the social and cultural relationships between 


individuals, families and other social groupings. When a language dies, histories die with 


it and identities change.” 

E aogā tele le gagana i feso’ota’iga, aua a aunoa ma le gagana, e mafai ona suia ai le tulaga o le tagata ma lē tumau ai fo’i le faaolaolaga o tala faasolopito o se atunuu. “O lau gagana lava e te malamalama lelei ai i talitonuga ma measina a lau aganuu; e te silafia lelei ai le ‘a’ano moni o mafaufauga a ou tagata (O Gagana, O Faitoto’a ia mo se Manuia ma se Atamai o Tagata, 2010).” O se fesili e taula’i i ai manatu, “Aisea ua lē toe tutusa ai feso’ota’iga a matua ma fanau i nei ona po?” E aogā tele le nonofo malamalama o matua ma a latou fanau i le tāua o le feso’ota’iga. E iai le manatu ua ala ona solo i tua le mafutaga i le va o matua ma fanau, ona ua tau motusia le mafutaga faaleaiga i le tele o taimi. Ua lē tutusa fo’i gagana e feso’ota’i ai, ma ua eseese fo’i vaitau na soifua a’e ai le ‘au matutua ma a latou fanau. 


I taimi o mafutaga a matua ma fanau i aso la, e masani lava ona talatalanoa i afiafi o faigalotu. Talu mai le taimi na taunuu ai Misionare i laufanua o Samoa, o i na amata ai ona fa’atāua e tagata Samoa faigalotu i totonu o nuu ae maise aiga ta’itasi. E pei o le saunoaga a Nate Black (2010): 


Ae le i taunuu atu le Tala Lelei i Samoa, sa faatuatua Samoa i atua e pei o Tagaloa. Ae 

ina ua taunuu atu Ioane Viliamu i Sapapalii i le Savali o le Filemu ma tala’i le talitonuga faakerisiano (Messenger of Peace), sa amata loa ona talitonu ma faatuatua Samoa i le Atua o Aperaamo, ma Isaako, ma Iakopo – o le Atua lea o le Tusi Paia. 


E lē gata i pesepesega ma talosaga e fai i afiafi uma, ae a māe’a loa faigalotu i afiafi ta’itasi, ona maua lea o le avanoa e talatalanoa ai matua ma a latou fanau. E tusa ai ma ni su’esu’ega na faia e faapea: “E vave fo’i ona pu’e lau tama pe a tele ni faatinoga o le gagana i totonu o lona aiga. E aogā tele pesepesega, faiga tauloto ma faamatalaga o fagogo i fanau Samoa. E tatau fo’i ona faatalanoa lau tama i taimi uma e talafeagai ai (O Gagana, O Faitoto’a ia mo se Manuia ma se Atamai o Tagata, 2010).” O a’oa’oga uma e amata mai totonu o le aiga e afua mai i le taimi e mafuta ai faaleaiga fanau ma o latou matua.

Na ioe Tuavela (2010) i le tāua o le mafutaga i taimi o faigalotu aua o le taimi lea e maua ai le avanoa e aualagofie ai fautuaga a matua i a latou fanau. O le mafanafana o lea mafutaga i le afiafi e fetufaa’i ai fanau ma matua i mea o lo o tutupu i o latou olaga ma faufautua mai ai i auala e fō’ia ai faafitauli o lo o feagai ma i latou. E matuā tāua lava nei mafutaga faaleaiga pe a talatalanoa matua i a latou fanau teine. Na tā’ua e le Susuga i le Fōma’i ia Salausa John Ah Ching, “e foliga mai ua iai se suiga tele i le taimi nei i le mafutaga a matua ma fanau, ma ua faigata ai ona toe fa’atūla’i mai faiga lelei mai aso ua mavae (Fausia, 2010).” I ni faamaumauga mai le falema’i o le Lyndon B. Johnson i nei i Amerika Samoa i le tausaga e 2007, e to’asivasefulu ma le lima ni tama’ita’i talavou na ma’itaga, ma o lo o alualu lava i luga le faitau aofa’i i le taimi nei (Fausia, 2010).  


E lē na o le pau lea o le faafitauli o lo o tulaga faaletonu ai le mafutaga a matua ma fanau. O le isi mafuaaga e fitoitonu i le eseese o gagana e feso’ota’i ai. “O le gagana muamua, e feso’ota’i ai loto ma agaga o tagata, e feso’ota’i ai le alofa o matua i fanau, ae faapea fo’i le fa’afoega o le vāfealoa’i (O Gagana, O Faitoto’a ia mo se Manuia ma se Atamai o Tagata, 2010).” E lelei pe a malamalama matua pe a feso’ota’i mai a latou fanau i le gagana Igilisi, aua o le isi lea faafitauli, ua lē fetalia’i talu ai ua vaivai le matau i gagana ia e feso’ota’i ai. A femalamalamaa’i matua ma a latou fanau i gagana e feso’ota’i ai, o le a aliali mai ai fo’i i na le vāfealoa’i. Na saunoa Nate Black (2010): 
A lē teu faalelei le vāfealoa’i, o le a tūla’i mai misa’aga. O le tagata ua tausisi i le vāfealoa’i ua ola i se olaga fiafia, tausaafia, alofa toe olioli. E lē toe itagofie aua ua iloa fō’ia faafitauli i ala faaaloalo ma le filemu.


O le isi itu lavelave o lenei mataupu e faapogai mai i le lē malamalama o matua i olaga a a latou fanau i nei ona po. I se faatalatalanoa sa faia ma le Susuga i le Fōma’i o le Tōfā Manino ia Repeka Nuusa (2010) o lo o galue nei i se tasi o ofisa a le Kolisi e tā’ua o le Student Support Service. Fai mai lana tala, o le isi mafuaaga ua tau faaletonu ai le mafutaga a matua ma a latou fanau, e mafua mai i le eseesega o vaitau na soifua mai ai ae pe a fua fo’i i luga o malamalamaga ma ituaiga faavaega na tuputupu a’e ai nei tagata ta’ito’atasi. 


O augatupulaga e amata mai i le tausaga e 1900 i le tausaga e 1945 e tā’ua o “Traditionalists.” O augatupulaga ia e lavātia ‘onosa’i le nofonofo umi pe a fai e auai i ni fonotaga ‘u’umi. E maua fo’i i le natura faaleolaga o le galulue malosi i le ātīna’ega o o latou aiga. O augatupulaga mai le tausaga e 1946 i le tausaga e 1964 e tā’ua i latou o “Baby Boomers.” O augatupulaga ia na soifua mai i le vaitausaga e masani i le galulue pe faigaluega malosi. Mo se faatusaga faigofie, o tagata nei e manumanu i le taimi faigaluega ma e tūtū’a’ai fo’i i taualumaga o se galuega faatino o lo o auai ai. E lē gata i lea, a o tagata o lea augatupulaga e faailogaina i latou i le tau’avea o ni tulaga mautofi ma ua avea lo latou faaeaina ma auala ua lu’itauina ai le soifua taumafai o isi tagata e fia mulimuli i o latou tūlaga’a’ao. O tagata na soifua mai i le vaitausaga o le 1965 se ia faapau mai i le tausaga e 1980, e tā’ua i latou o le “Generation X.” O nei ituaiga tupulaga ua faailogaina i le maoa’e o le faitau aofa’i o i latou ua i’u aoga ma ua tau’avea ni tikeri faaiunivesite. E tusa ai ma faamaumauga fa’alaua’itele, e pe a ma se onosefulu pasene o i latou ua fa’au’u mai i le Iunivesite po o kolisi. O augatupulaga ia na soifua mai i le vaitaimi ua amata ai ona taufai o uma le ulugalii e faigaluega aua le tauātīna’ega o o latou aiga. Tasi o le mea, o tupulaga fo’i ia ua ola faalagolago i tekinolosi e faapei o komipiuta, o telefoni fe’avea’i ma isi ituaiga masini na gaosi aua le fa’afaigōfieina o le soifuaga. A o augatupulaga o le vaitausaga na amata mai i le 1980 i le tausaga e 1994, e tā’ua i latou o le “Generation Y.” E felāta’i soifuaga o tupulaga ia ma le vaega o le “Generation X” aua e taufaifaamoemoe uma i tekinolosi ma masini eseese o lo o gaosi e tagata popoto e faafaigofie ai le faatinoga o galuega i aso nei. O tupulaga fo’i mai lea vaitau ua tau lē feso’ota’i e ala i le tuugutuina o tala pe a feso’ota’i ma isi tagata, a ua fai ma faiga masani le faaaogaga o ala o feso’ota’iga faaneionapo e pei o telefoni fe’avea’i ma komipiuta eseese e feso’ota’i ai. E lē gata i lea, a o nei fo’i tupulaga e laualuga ia i latou le faamuamua o o latou aiga ae maise le faatinoga o faiva ma tiute o lo o feagai ma i latou i le fale faigaluega. Latou te lē mānana’o fo’i e tau’ave ni mea faaletonu po o ni olaga lē tagolima na ui mai ai o latou tua’ā e fai ma fa’ata’ita’iga i o latou olaga. O tupulaga fo’i nei o lo o taumafai e u’una’i le mau tau’ave lea e faapea e leai se tamaitiiti e lē agavaa i a’oa’oga po o le “No Child Left Behind.” E masani i le tali tuu sa’o atu i isi tagata toe atamamai i agavaa tau ta’ita’i (mautofi). Latou te lē mānana’o e toe vivii lava e i latou i latou lava. A o autupulaga mai le tausaga e 1994 se ia oo mai i lenei taimi, o i latou ia ua tā’ua o le “Generation Z.” O tagata o lea vaitaimi e lē fia mānana’o e malaga soo i fafo atu o lo latou lava atunuu pe tuua fo’i o latou aiga se i vagana o ni mafuaaga tatau. O i latou fo’i ia e faigata ona faatu ni o latou manatu pe a fai ni fonotaga. E lē gata i lea ua faailogaina i le matamuli e faaali ni o latou lagona i nofoaga faitele. E tau lē feso’ota’i ma isi tagata e ala i feso’ota’iga tuugutu. E tau lē mautu fo’i o latou lagona faaletagata. O lea la, ua faigata ona feso’ota’i ma tagata o le tupulaga o le “Generation Y” aua e lē feagai a latou faamatalaga felafoa’i solo. Tasi o le mea, o i latou ia ua lē fia faalogo i faatonuga po o tala a isi tagata (Nuusa, 2010). 

O ni isi la nei o su’esu’ega tāua e tatau ona māta’itū aua o le isi lea faapogai ua lē ogatasi ai manatu o matua ma a latou fanau ma ua atili ai ona faaletonu a latou mafutaga. O tua’ā o tupulaga o le “Generation Z” o ni tagata e galulue malosi lava i le fa’ato’aga aua e le i tele ni a latou tamaoaiga na maua pe a faatusa i tupe o lo o ‘ae’ae ai nei tupulaga o le talutalu fou. O le mafuaaga tonu lea e faigaluega malosi ai matua i nei aso aua latou te lē mānana’o e ola fālōlō a latou fanau e pei o olaga na o latou taumafai malosi mai ai. O le mafuaaga fo’i lea e tele ai ina ave e matua tupe i a latou fanau i le tele o taimi i nei ona po ona o le manatu i le faigata na tauasa mai ai o latou olaga. O se fa’ata’ita’iga, e masani lava Nuusa (2010) i le faiga uma o feau ma galuega fa’atama’ita’i i totonu o lo latou aiga, e ui o lo o iai lana tama teine. Ae ina ua malaga atu i fafo lana tama teine lea mo ana a’oa’oga, na toe telefoni mai ma fai mai ua faigata lona olaga ua iai nei aua ua tele mea e na te lē iloa fai aua na faamoemoe tasi mea uma faaleaiga ia te ia. O ituaiga matua faapea e faatusa i latou o ni vaalele “helikopa” i a latou fanau aua o le tele o taimi e felelea’i faataamilomilo i totonu o le si’osi’omaga o lo o iai a latou fanau, e ala i le faiga o fe’au ma faatino soo se galuega e ui o galuega faatino e tatau ona fai e a latou fanau (Nuusa, 2010). 


E leai se lumana’i manuia e maua e fanau pe a lē lelei a latou feso’ota’iga ma o latou matua. Ou te manatu e tatau ona taufaigalulue faatasi uma matua ma a latou i le fofōina o faafitauli o lo o fai ma tūla’i mai i a latou mafutaga. Aisea ua lē toe tutusa ai le feso’ota’iga a fanau ma o latou matua. Ua tele suiga o lenei olaga ua iai nei ae maise ua vāvā mamao olaga o lo o soifua ai ituaiga autupulaga eseese ua iai nei. Ua tele ina manatunatu matua i nei ona po ua lava ma totoe tupe ua umia e o latou aao faatasi ai ma le mau tekinolosi fou e faatautai ai olaga a o latou fanau, ae lē iloa e le o le sa’o lea. E tatau lava taofiofi ma faaolaola le mau e faapea o matua lava o faiaoga muamua ia a fanau. O a’oa’oga o lo o tōmatau ai olaga o tupulaga o nei ona po e amata faavae mai lava i totonu o o latou aiga. Ua tatau nei loa ona toe faamasani fanau i nei ona po e auai i faigalotu a le aiga pe a fai i afiafi o aso ta’itasi. E tāua tele lea ituaiga masani aua o taimi tūgā nei e maua ai le avanoa a matua e fautua ai i a latou fanau. E a’oa’o lava le tamaitiiti se ia tuputupu a’e o ia ona soifua ai lava lea i se olaga ua faamanuiaina i fautuaga lelei uma lava e mai ona matua. A lelei fo’i le faavaega o o latou olaga i totonu o o latou aiga, o le a lava tapena ai lava i latou pe a oo ina avea ma tagata matutua. O sa’u fautuaga, ia taumafai lava matua e faaavanoa ni o latou taimi e talatalanoa ma faufautua i a latou fanau i taimi e feiloa’i ai ma le fanau i totonu o lo latou fale. Ia o latou taumafai malosi lava e faamalosia a latou feso’ota’iga ma a latou fanau, aua e le o se manuia mo i latou ae mo le lumana’i solo lelei a a latou fanau.     

